
NOTA 
minn: Segretarjat Ġenerali tal-Kunsill 
lil: Delegazzjonijiet 
Suġġett: Il-finanzjament tal-qerda tal-faqar u tal-iżvilupp sostenibbli wara l-2015 

- Konklużjonijiet tal-Kunsill u tar-Rappreżentanti tal-Gvernijiet tal-Istati 
Membri, imlaqqgħin fil-Kunsill 

 

 

Fil-laqgħa tiegħu tat-12 ta' Diċembru 2013, il-Kunsill (Affarijiet Barranin/Żvilupp) adotta l-

Konklużjonijiet kif jinsabu fl-Anness għal din in-nota. 

 

______________ 

ANNESS 

 

 

Il-finanzjament tal-qerda tal-faqar u tal-iżvilupp sostenibbli wara l-2015 

- Konklużjonijiet tal-Kunsill u tar-Rappreżentanti tal-Gvernijiet tal-Istati Membri, 

imlaqqgħin fil-Kunsill - 

 

1. Il-ħidma fix-xhur u s-snin li ġejjin ser tkun kruċjali fil-proċess biex jiġi stabbilit qafas 

ambizzjuż u komprensiv wara l-2015. L-Unjoni Ewropea (UE) u l-Istati Membri tagħha huma 

determinati li l-aġenda ta' żvilupp għal wara l-2015 għandha ssaħħaħ l-impenn tal-komunità 

internazzjonali għall-qerda tal-faqar u l-iżvilupp sostenibbli. Filwaqt li nagħrfu r-rabta 

intrinsika bejn il-qerda tal-faqar u l-iżvilupp sostenibbli, aħna nibqgħu impenjati lejn qafas 

komprensiv uniku u sett uniku ta' miri globali, kif maqbul fil-Konklużjonijiet tal-Kunsill ta' 

Ġunju 2013 dwar l-aġenda globali ta' wara l-20151 u aħna nilqgħu l-adozzjoni mill-AĠNU 

tad-dokument ta' eżitu tal-Avveniment Speċjali biex jiġu segwiti l-isforzi li saru biex jinkisbu 

l-Għanijiet ta' Żvilupp tal-Millennju (MDGs) fil-25 ta' Settembru. 

 

2. F'dan il-kuntest, il-Kunsill jilqa' l-Komunikazzjoni tal-Kummissjoni "Lil hinn mill-2015: lejn 

approċċ komprensiv u integrat għall-finanzjament tal-qerda tal-faqar u tal-iżvilupp 

sostenibbli" u r-Rapport ta' Kontabilità li jakkumpanjaha dwar il-Finanzjament għall-Iżvilupp 

20132. 

                                                 
1  Dok. 11559/13. 
2  Dok. 12434/13 u dok. 12440/13 + ADD 1 + ADD 2 + ADD 3. 

A. Lejn approċċ komprensiv u integrat għall-finanzjament tal-qerda tal-faqar u tal-

iżvilupp sostenibbli wara l-2015 

 

3. Fid-dawl tal-bidliet globali konsiderevoli li qed tiffaċċja d-dinja, l-UE u l-Istati Membri 

tagħha jappella għal approċċ internazzjonali koerenti u komprensiv għall-finanzjament lil 

hinn mill-2015, li jindirizza d-dimensjonijiet kollha tal-iżvilupp sostenibbli (ekonomiċi, 

soċjali u ambjentali), li għandhom jibnu fuq il-Kunsens ta' Monterrey u d-Dikjarazzjoni ta' 

Doha dwar il-Finanzjament għall-Iżvilupp, u li għandhom ikunu bbażati fuq il-fatti, 

progressivi u mmexxija mill-prinċipji ta' applikazzjoni universali li ġejjin: 

 

a. Kull pajjiż għandu r-responsabbiltà primarja għall-iżvilupp tiegħu stess. Fl-istess ħin, il-

pajjiżi kollha jeħtieġ li jieħdu azzjoni biex jilħqu impenji, għanijiet u miri ta' politika, li 

intlaħaq qbil dwarhom fil-proċessi internazzjonali rilevanti, fosthom dwar ġid pubbliku 

u sfidi globali, filwaqt li tinżamm il-flessibbiltà li jagħżlu l-aktar miżuri effettivi għal 

dak il-għan. 

b. Ambjent favorevoli, politiki għaqlija u koerenti, inkluża azzjoni aktar b'saħħitha dwar 

il-Koerenza tal-Politiki għall-Iżvilupp mill-pajjiżi kollha, kif ukoll governanza tajba, id-

drittijiet tal-bniedem u l-istat tad-dritt huma kruċjali biex nimxu lejn żvilupp sostenibbli, 

u l-finanzi għandhom jitqiesu fil-kuntest ta' mezzi oħra ta' implimentazzjoni u ta' 

azzjonijiet li jappoġġaw il-progress lejn it-twettiq ta' qafas għal wara l-2015. 

 

c. Biex jinkisbu l-aħjar riżultati, is-sorsi kollha ta' finanzjament (pubbliċi u privati, 

domestiċi u internazzjonali) jeħtieġ li jiġu mobilizzati u użati strateġikament b'mod li 

jimmassimizzaw s-sinerġiji u l-impatt. 

 

d. Proċessi ta' finanzjament internazzjonali jeħtieġu li jappoġġaw sinerġiji f'livell 

nazzjonali bejn il-bosta miri globali, biex b'hekk jiżguraw li l-isforzi u r-riżorsi jistgħu 

jikkontribwixxu għal diversi objettivi ta' politika fl-istess ħin ub'mod li jsaħħu lil xulxin.  

e. Il-pajjiżi kollha għandhom jagħtu s-sehem ġust tagħhom. F'dan il-kuntest l-UE u l-Istati 

Membri tagħha jirrikonoxxu il-valur tal-kooperazzjoni min-Nofsinhar għan-Nofsinhar u 

trijangulari u jappellaw għal prattiki aktar armonizzati fost is-sħab kollha f'fażi ta' 

żvilupp. Il-flussi finanzjarji pubbliċi internazzjonali bl-aktar konċessjonijiet, b'mod 

partikolari l-għotjiet, għandhom jerġgħu jiġu bbilanċjati lejn dawk il-pajjiżi l-aktar fil-

bżonn, fosthom dawk f'sitwazzjonijiet ta' fraġilità. 

 

f. Ir-responsabbiltà reċiproka u t-trasparenza tal-atturi kollha kemm fil-livell nazzjonali u 

f'dak globali kif ukoll sorveljanza komprensiva ta' finanzjament domestiku u 

internazzjonali huma meħtieġa biex jiżguraw użu effettiv tar-riżorsi u konċentrazzjoni 

akbar fuq l-eżiti u r-riżultati. 

 

4. Huma u jibnu fuq dawn l-elementi ewlenin, l-UE u l-Istati Membri tagħha jinsabu lesti biex 

jikkontribwixxu għar-riflessjoni dwar qafas strateġiku finanzjarju integrat li jiġbor flimkien 

diskussjonijiet dwar il-finanzjament internazzjonali differenti. Dan għandu jgħaqqad il-fergħa 

ta' finanzjament ta' Rio+20 u l-proċess ta' segwitu tal-Finanzjament għall-Iżvilupp, u jibni 

wkoll fuq l-eżitu tal-proċessi relatati mal-qafas ta' wara l-2015. F'dan il-kuntest, l-UE u l-Istati 

Membri tagħha jappoġġaw il-ħidma tal-Kumitat Intergovernattiv ta' Esperti tan-NU dwar il-

Finanzjament tal-Iżvilupp Sostenibbli sabiex iġibu flimkien il-fehmiet tal-partijiet interessati 

kollha u jistennew ir-rapport tiegħu bħala input importanti għall-proċess internazzjonali. 

Jeħtieġ li tiġi żgurata wkoll il-koerenza tal-flussi u n-negozjati tematiċi ta' finanzjament (eż. 

it-tibdil fil-klima, il-bijodiversità u d-deżertifikazzjoni).  

B. Azzjoni kontinwa tal-UE b'appoġġ għall-mobilizzazzjoni tar-riżorsi 

 

5. L-UE u l-Istati Membri tagħha ser iżidu l-isforzi biex jappoġġaw il-kisba tal-MDGs sal-2015. 

F'konformità mal-approċċ komprensiv għall-għoti ta' appoġġ lil pajjiżi li qed jiżviluppaw fil-

mobilizzazzjoni ta' finanzjament mis-sorsi, l-istrumenti u l-mekkaniżmi kollha disponibbli, l-

UE u l-Istati Membri tagħha jikkonfermaw mill-ġdid l-impenji eżistenti tagħhom għall-

finanzjament tal-iżvilupp. L-UE u l-Istati Membri jfakkru l-Konklużjonijiet tal-Kunsill dwar 

il-Konvenzjoni Qafas tan-Nazzjonijiet Uniti dwar it-Tibdil fil-Klima3 u jibqgħu impenjati li 

jżidu l-mobilizzazzjoni tal-finanzjament għall-klima fil-kuntest ta' azzjonijiet siewja ta' 

mitigazzjoni u tat-trasparenza tal-implimentazzjoni, sabiex jikkontribwixxu s-sehem tagħhom 

fil-mira tal-pajjiżi żviluppati li jimmobilizzaw flimkien 100 biljun dollaru Amerikan kull sena 

sal-2020 minn firxa wiesgħa ta' sorsi pubbliċi u privati, bilaterali u multilaterali, inklużi sorsi 

alternattivi ta' finanzjament; u huma jibqgħu impenjati biex iwittu t-triq għall-adozzjoni, sa 

mhux aktar tard mill-2015, ta' ftehim legalment vinkolanti globali, uniku u ambizzjuż 

applikabbli għal kulħadd dwar it-tibdil fil-klima. Huma jaffermaw mill-ġdid ir-rieda tagħhom 

li jikkontribwixxu għall-kisba tal-impenji ta' Hyderabad li jiġu irduppjati l-flussi ta' riżorsi 

finanzjarji totali marbuta mal-bijodiversità lejn pajjiżi li qed jiżviluppaw sal-2015, bl-użu 

bħala livell referenzjarju tal-medja tal-finanzjament annwali marbut mal-bijodiversità għas-

snin 2006-2010, u li jżommu dan il-livell mill-anqas sal-2020 u li jinkludu l-bijodiversità fil-

prijoritizzazzjoni u l-ippjanar. L-UE u l-Istati Membri tagħha ser ikomplu jappoġġaw ukoll il-

kooperazzjoni fix-xjenza, it-teknoloġija u l-innovazzjoni, kif ukoll il-bini ta' ħiliet, fost l-

oħrajn permezz tal-għarfien espert.  

 

                                                 
3  Dok. 14714/13. 

Finanzi pubbliċi domestiċi 

 

6. Filwaqt li tqis li r-riżorsi pubbliċi domestiċi diġà jaqbżu l-finanzi pubbliċi internazzjonali b'20 

darba f'pajjiżi li qed jiżviluppaw inġenerali, għalkemm għadha dgħajfa f'xi wħud mill-ifqar 

pajjiżi, l-UE u l-Istati Membri tagħha għadhom impenjati li jappoġġaw iż-żieda fil-

mobilizzazzjoni tar-riżorsi domestiċi u jappoġġaw il-kapaċità tal-pajjiżi sħab fil-qasam tat-

tassazzjoni. L-UE u l-Istati Membri tagħha jirrikonoxxu wkoll il-ħidma dwar il-

mobilizzazzjoni tar-riżorsi domestiċi li qed titwettaq f'fora internazzjonali bħall-G8 u l-G20. 

L-UE u l-Istati Membri tagħha ser ikomplu jappoġġaw il-governanza tajba, inkluż governanza 

finanzjarja tajba, il-ġlieda kontra l-korruzzjoni, ir-rifuġji fiskali u l-flussi finanzjarji illeċiti, u 

ser iżidu l-appoġġ għall politika u amministrazzjoni effettivi, effiċjenti, trasparenti u 

sostenibbli tat-taxxi, fost l-oħrajn permezz tal-għoti tal-għarfien espert u l-għajnuna teknika 

tagħha. Huma jappellaw ukoll għall-eliminazzjoni gradwali ta' sussidji li jagħmlu ħsara lill-

ambjent.  

 

7. L-UE u l-Istati Membri tagħha ser ikomplu jħeġġu s-sehem tal-pajjiżi kollha fil-kooperazzjoni 

internazzjonali dwar it-taxxa u jappoġġaw oqfsa ta' kooperazzjoni fl-amministrazzjoni tat-

taxxi reġjonali. Meta jitqies ir-rwol sinifikanti li d-dħul mir-riżorsi naturali jista' jaqdi fl-

iżvilupp, l-UE u l-Istati Membri tagħha ser jappoġġaw aktar l-Inizjattiva għat-Trasparenza tal-

Industriji Estrattivi (EITI) u jinkoraġġixxu l-użu effiċjenti tad-dħul mir-riżorsi naturali. Ser 

jimplimentaw ukoll impenji internazzjonali u interni tal-UE u tal-Istati Membri marbuta mat-

trasparenza u r-responsabbiltà. Uħud minn dawn l-impenji ġew inkorporati fil-leġislazzjoni 

tal-UE, bħad-Direttivi tal-UE dwar il-Kontabilità u t-Trasparenza4. 

 

8. L-UE u l-Istati Membri tagħha ser ikomplu jappoġġaw inizjattivi eżistenti ta' ħelsien mid-dejn 

u jippromwovu prattiki responsabbli ta' tislif u self u jappoġġaw il-koordinazzjoni, id-djalogu 

u t-trasparenza fost il-partijiet interessati. Huma ser jippromwovu wkoll il-parteċipazzjoni ta' 

kredituri emerġenti għal diskussjonijiet dwar id-dejn f'fora differenti, inkluż il-Klabb ta' 

Pariġi.  

                                                 
4  Direttivi 2013/34/UE tas-26 ta' Ġunju 2013 (ĠU L 182, 29.6.2013, p.19) u 2013/50/UE tat-22 

ta' Ottubru 2013 (ĠU L 294, 6.11.2013, p.13). 

Finanzi pubbliċi internazzjonali 

 

9. L-għajnuna uffiċjali għall-iżvilupp (ODA) għadha element importanti u katalitiku fil-

finanzjament ġenerali disponibbli għall-pajjiżi li qed jiżviluppaw, b'mod partikolari lil dawk l-

aktar fil-bżonn. Prijorità ewlenija għall-Istati Membri hija li jiġi rrispettat l-impenn formali 

tal-UE li b'mod kollettiv jiġi impenjat 0,7 % tad-DNG għall-għajnuna uffiċjali għall-iżvilupp 

sal-2015. L-UE u l-Istati Membri tagħha jaffermaw mill-ġdid l-impenji individwali u 

kollettivi kollha tagħhom lejn l-ODA, filwaqt li jqisu ċ-ċirkostanzi baġitarji eċċezzjonali5.  

 

10. Il-Kunsill jissottolinja l-importanza ta' kooperazzjoni għall-iżvilupp aktar effettiva, ir-rwol 

ċentrali tas-Sħubija Globali ta' Busan u l-impenn tagħha li timplimenta l-Eżitu ta' Busan. L-

UE u l-Istati Membri tagħha huma impenjati li jsaħħu t-trasparenza tal-finanzjament tal-

iżvilupp sostenibbli u tisħaq dwar il-ħtieġa għal sistema ta' rappurtar u monitoraġġ 

modernizzata u koerenti li tkun xierqa għall-għanijiet ta' wara l-2015. F'dak il-kuntest, u bil-

ħsieb li jinvolvu ruħhom b'mod attiv fid-diskussjonijiet fl-OECD/DAC, l-UE u l-Istati 

Membri tagħha ser ikomplu jaħdmu flimkien fuq il-kejl tal-finanzi għall-iżvilupp estern, 

inkluż ir-rwol u l-qafas tal-ODA. 

 

Finanzi privati 

 

11. Is-settur privat huwa l-mutur ewlieni tat-tkabbir u l-impjiegi u għandu rwol ċentrali x'jaqdi fit-

transizzjoni għal ekonomija ekoloġika inklużiva. L-UE u l-Istati Membri tagħha jinsabu lesti 

li jappoġġaw il-pajjiżi li qed jiżviluppaw li qed jagħmlu trasformazzjonijiet ekonomiċi 

ambizzjużi biex joħolqu ambjent sigur u prevedibbli biex jiġi sfruttat il-potenzjal għan-

negozji, inklużi regoli ġusti u stabbli dwar it-taxxi u r-regolamenti kif ukoll aċċess effiċjenti 

għas-swieq domestiċi u esterni, inkluż l-aċċess għal finanzjament inklużiv. L-UE u l-Istati 

Membri tagħha jirrikonoxxu l-isforzi tal-Patt Globali tan-NU fil-mobilizzazzjoni tal-azzjoni 

sinifikanti tas-settur privat dwar l-iżvilupp sostenibbli u ser iħeġġu wkoll lill-kumpanniji biex 

jaderixxu għar-responsabbiltà soċjali u ambjentali korporattiva u l-prinċipji u l-istandards tal-

kontabilità, inklużi l-istandards ewlenin tax-xogħol tal-ILO u l-linji gwida tal-OECD.  

 

                                                 
5  Kif jinsab fil-Konklużjonijiet tal-Kunsill tad-29 ta' Mejju 2013: "Rapport annwali 2013 lill-

Kunsill Ewropew dwar il-Miri tal-UE ta' Għajnuna għall-Iżvilupp" (Dok. 9334/13).  

12. L-UE u l-Istati Membri tagħha jinsabu lesti għal sħubiji u arranġamenti ta' kooperazzjoni 

ġodda mas-settur privat, bil-ħsieb tal-promozzjoni ta' flussi finanzjarji privati, inkluż 

investiment barrani dirett (IDB) li għandu jtejjeb is-sostenibbiltà ekonomika, ambjentali u 

soċjali. 

  

13. L-UE u l-Istati Membri tagħha ser ikomplu jużaw l-għotjiet b'mod aktar strateġiku u effettiv 

għall-ingranaġġ tar-riżorsi tas-settur pubbliku u privat lejn prijoritajiet ta' politika, filwaqt li 

tqis bis-sħiħ is-sostenibbiltà u l-kontabilità tad-dejn u tevita xkiel għas-suq u riskji baġitarji. 

L-UE u l-Istati Membri tagħha ser jiżviluppaw l-aħjar prattika dwar kif, meta u fejn 

finanzjament imħallat bħal dan jista' jkollu l-akbar impatt, b'mod partikolari permezz tal-

Pjattaforma tal-UE għat-Taħlit fil-Kooperazzjoni Esterna. 

 

14. Filwaqt li jirrkonoxxu l-importanza ewlenija tar-rimessi għal ħafna pajjiżi li qed jiżviluppaw, 

l-UE u l-Istati Membri tagħha jfakkru l-għan tal-G8 u l-G20 li jitnaqqas il-kost medju tat-

trasferiment tar-rimessi minn 10% għal 5% sal-2014 u jaffermaw mill-ġdid il-ħtieġa li jiġi 

żgurat trasferiment tar-rimessi aktar rapidu, aktar faċli u orħos, biex jiġi massimizzat l-impatt 

ta' żvilupp tal-migrazzjoni u l-mobilità. Huma ser jipprovaw ukoll isaħħu, jestendu u 

jistandardizzaw il-kejl tal-flussi tar-rimessi.  

 

15. L-UE tibqa' l-ikbar sieħeb fil-kummerċ tal-pajjiżi li qed jiżviluppaw u s-suq l-aktar miftuħ 

għalihom. L-UE u l-Istati Membri tagħha wettqu l-impenji tagħhom li jżidu l-Għajnuna għall-

Kummerċ, u b'hekk għenu lill-pajjiżi li qed jiżviluppaw jisfruttaw aħjar il-benefiċċji tal-

kummerċ. Għall-ġejjieni, huma ser jaħdmu biex itejbu l-koordinazzjoni u l-effettività tal-

Għajnuna tal-UE għall-Kummerċ u biex jallinjawha mal-istrateġiji għall-iżvilupp tal-pajjiżi 

sħab. 

Il-mobilizzazzjoni aħjar tar-riżorsi pubbliċi u privati eżistenti: Finanzjament innovattiv 

 

16. Filwaqt li jieħdu kont tal-fatt li l-finanzjament privat huwa akbar mir-riżorsi pubbliċi kollha 

f'daqqa, l-UE u l-Istati Membri tagħha ser ikomplu jappoġġaw ambjent favorevoli fil-livell 

domestiku u dak internazzjonali biex jiġi sfruttat dan il-potenzjal, fost l-oħrajn permezz ta' 

faċilitajiet tal-UE rilevanti għall-investiment. Il-Kunsill jenfasizza l-importanza li jiġi sfruttat 

il-potenzjal sinifikanti ta' sorsi, mekkaniżmi u strumenti innovattivi pubbliċi u privati ta' 

finanzjament. L-approċċi innovattivi għall-finanzjament jistgħu jgħinu jiġġeneraw flussi 

ġodda ta' finanzjament, jgħinu jikkatalizzaw l-investiment privat u l-finanzjament tas-suq, kif 

ukoll jimmassimizzaw l-impatt ta' fondi pubbliċi u privati eżistenti. Il-Kunsill jieħu nota tal-

ħidma tal-Grupp ta' Tmexxija għall-Finanzjament Innovattiv għall-Iżvilupp. Il-Kunsill 

jappella wkoll għall-esplorazzjoni u l-implimentazzjoni ulterjuri ta' sorsi, mekkaniżmi u 

strumenti innovattivi mill-partijiet interessati rilevanti kollha.  

 

C. Il-passi li jmiss għall-UE 

 

17. L-UE u l-Istati Membri tagħha jistennew bil-ħerqa djalogu kostruttiv u miftuħ mal-partijiet 

interessati kollha dwar il-finanzjament u r-rappurtar ta' wara l-2015. Filwaqt li jibnu fuq dan 

id-djalogu, huma ser jiddefinixxu u jadattaw ulterjorment, kif meħtieġ, il-pożizzjoni tal-UE u 

l-Istati Membri tagħha dwar il-finanzjament u mezzi oħra ta' implimentazzjoni, fost l-oħrajn 

dwar il-koerenza tal-politika għall-iżvilupp, waqt li jittrattaw il-flussi finanzjarji illeċiti, u 

jiżviluppaw sinerġiji bejn il-flussi ta' finanzjament.  

 

___________________ 

